
TÍÐINDI

Stórur tørvur er í Før­
oyum á undirvísing til 
teirra, ið hava lesi- og 
skrivitrupulleikar. Anne 
Karin Kjeld, forkvinna 
í Felagnum fyri lesi- og 
skriviveik (Lesa), sigur, 
at í løtuni fáa 60 næm­
ingar undirvísing um­
vegis felagið, men at 

tørvurin er munandi 
størri enn so.

- Vit kundu væl fylt 
tríggjar flokkar aftrat. 
Tað er næstan hvønn 
dag, at fólk ringja, sum 
vilja sleppa inn her, sigur 
Anne Karin Kjeld.

Felagið, ið hevur 
til endamáls at stuðla 

teimum, ið hava lesi- 
og skrivitrupulleikar, 
varð stovnað í 2001, tí at 
nógv foreldur at børn­
um við lesi- og skrivi­
trupulleikum høvdu í 
hvør sínum lag roynt 
at undirvíst børn síni. 
Neyðugt var, at tær 
royndir, ið foreldrini 

høvdu fingið, onkurs­
vegna komu øðrum til 
góðar, og tí varð felagið 
sett á stovn.

Morten Kronborg 
Jacobsen, sum í Sosialin­
um í gjár gjørdi vart við, 
at hann fekk ikki nøkt­
andi tilboð til orðblinda 
sonin, Levi, hevur eisini 

vent sær til Lesa. Men eft­
ir øllum at døma er hann 
ein av teimum oman­
fyrinevndu, ið ikki sleppa 
framat, tí hann fekk at 
vita, at tey fingu í verandi 
løtu ikki hjálpt Levi.

Felagið fyri lesi- og 
skriviveik hevur ikki 
skúla sum so, men at 
felagnum eru knýttir 18 
undirvísarar, ið undir­
vísa næmingum í hølun­
um hjá felagnum í 
Tróndargøtu.

Yvirhøvur er støðið 
á undirvísingini í 
Føroyum gott, men 
trupulleikin er, at ikki 
nóg nógvir pengar 
verða játtaðir til undir­
vísingina, sigur Anna 
Karin Kjeld.

Játtanin á fíggjarlóg­
ini til Felagið fyri lesi- 
og skriviveik var í ár 1,8 
milliónir krónur.

Steinar Patursson

Tað er ikki heilt greitt, 
hví játtanin til royndar­
verkætlanina um orð­
blindaundirvísing varð 
strikað. Tað sigur Jenis av 
Rana, landsstýrismaður í 
mentamálum.

- Sum eg dugi at síggja, 
hevur mann tikið eina 
politiska avgerð um at 
niðurleggja hatta uttan 
at siga, hvat skal gerast 
ístaðin, sigur Jenis av 
Rana, sum ikki hevði tik­
ið við sum landsstýris­
maður, tá játtanin varð 
tikin burtur.

Jóhan Marni Stenberg, 
varaskúlastjóri á Santa 
Frants skúla, greiddi í 
Sosialinum mánadagin 
frá, at játtanin, ið skúlin 
hevði havt til eina 
royndarverkætlan til 
orðblindaundirvísing, 
varð uttan fráboðan 
strikað í juni mánaði.

Skúlin hevði verið 
karmur um royndarverk­
ætlan, har orðblindir 
næmingar í Tórshavnar 
kommunu kundu koma 
á skúlan tveir dagar um 
vikuna til orðblinda­

undirvísing. Umframt 
orðblindu næmingarnar á 
Santa Frants skúla høvdu 
aðrir næmingar eisini 
notið av undirvísingini, 
men tá játtanin fyrilá í 
juni mánaði sást, at pen­
ingurin til orðblindaverk­
ætlanina var spard burt­
ur.

Orðblindalærari er á 
skúlanum, men tímatalið, 
ið lærarin hevur til at 
arbeiða við orðblindni 
er sera avmarkað, bert 
fýra og ein hálvan tíma 
um vikuna. Hesir tímarn­
ir skulu nýtast til at gera 
kanningar, ráðgeva øðrum 
lærarum umframt at geva 
undirvísing til orðblindar 
næmingar, so tímatalið 
er ikki nøktandi, sigur 
Jóhan Marni Stenberg. 
Skúlin er tí farin undir at 
gera tillagingar í tímun­
um, soleiðis at orðblinda­
lærarin fær meira tíð til 
orðblindaundirvísing. 
Hetta er tó bert eitt tilboð 
til næmingarnar á Santa 
Frants skúla. 

- Tað, sum er óheppið, 
er tað, at hatta var nakað 
ítøkiligt, sum nú er tikið 
burtur. So mugu skúlar­

nir taka sær av tí í hvør 
sínum lag og gjalda tað av 
teirri játtan, sum teir fáa 
til serundirvísing, sigur 
Jenis av Rana og leggur 
aftrat, at játtanin til ser­
undirvísing er annars 
ikki hækkað samstundis.

Santa Frants skúli 
varð ikki tikin upp á ráð, 
tá játtanin var strikað, 
sigur Johan Marni Sten­
berg, og hevur sostatt 
ikki verið partur av 
nakrari eftirmeting um, 
hvussu verkætlanin 

eydnaðist. Jenis av Rana 
sigur samstundis, at 
hann hevur ikki nakra 
ítøkiliga frágreiðing um, 
hvussu verkætlanin 
eydnaðist, men at hann 
má bara ganga út frá, at 
verkætlanin var vælum­
tókt, tí foreldur í nøkur 
ár valdu at senda børnini 
til orðblindaundirvísing á 
Santa Frants skúla. 

Neyðugt verður tí at 
fáa fund við undirvís­
ingarstýrið og onnur av­
varandi embætisfólk fyri 

at vita, hví játtanin varð 
tikin burtur.

- Tað einasta, sum eg 
kann siga nú, er, at eg 
fari at biðja um eina frá­
greiðing, og eg vil gjarna 
hava at vita, hví hetta 
er tikið burtur, uttan at 
nakað annað er komið 
ístaðin, og hví tað ikki 
er tryggjað, at skúlar­
nir verða raðfestir til at 
kunna taka sær av hes­
um.

- Eg vil øgiliga fegin 
hava eitt ítøkiligt tilboð 

aftur, sum er meira enn 
eitt royndartilboð. Tá eitt 
royndartilboð er liðugt, 
so skal tað eftirmetast, 
so vit kunnu vita, hvat vit 
skulu gera ístaðin, sigur 
Jenis av Rana og leggur 
aftrat, at tað ber ikki til 
bara at avtaka tilboð, tí so 
mugu onnur tilboð koma 
ístaðin.

- Hetta er ein bólkur, 
sum vit skylda at geva 
eitt tilboð, sigur Jenis av 
Rana, landsstýrismaður í 
mentamálum.

HER MÁ KOMA EITT 
TILBOÐ ÍSTAÐIN
Uttan frágreiðing ella fráboðan varð 
játtanin til orðblindaundirvísing 
á Santa Frants skúla strikað. 
Tilboðið var til øll orðblind børn 
í Tórshavnar kommunu. Jenis av 
Rana, landsstýrismaður, sigur, 
at tað ber ikki til at strika tilboð 
uttan at seta onnur tilboð ístaðin

Játtanin er ov lítil


